
O‘QISH DARSLARIDA BOSHLANG‘ICH SINF O‘QUVCHILARIDA VAQT HAQIDAGI TUSHUNCHALARNI SHAKLLANTIRISH
O‘zbek oilasida farzand tarbiyasiga qadimdan katta ahamiyat berib kelingan. “O‘nta bo‘lsa o‘rni boshqa, qirqta bo‘lsa qilig‘i boshqa” deganda dono xalqimiz har bir farzandga alohida e’tibor qaratilishi lozimligini uqtiradi. Chunki ularni har biri betakror, o‘ziga xos xarakterga, ruhiyatga va fe’l-atvorga ega. Farzand va ota-ona bir-birlari uchun tirgakdir. Ota-ona farzandini kelajakda komil inson bo‘lishini, yaxshi kasb egallashi uchun astoydil harakat qilishi hamda ularni bilimli bo‘lib ulg‘ayishini ta’minlashga intiladi. Bunda o‘qituvchining ham o‘rni juda katta. Birinchi marotaba o‘quvchiga yozishni, o‘qishni, qo‘liga ruchka ushlashni o‘rgatayotgan o‘qituvchi o‘quv faoliyatini tashkil etishga yaxshi niyatlar bilan yondashadi. O‘qituvchi o‘quvchining shaxsiy faoliyatini tashkil etish tartibini ham o‘rgata boshlaydi. Shu maqsadda bugungi kun o‘qituvchisi o‘quvchi ongida vaqt tushunchasini shakllantirishi haqida biroz to‘xtalib o‘tish lozim. 

O‘quvchi har-xil faoliyatlar bilan mashg‘ul bo‘ladi. Masalan, sport bilan shug‘ullanish, mehnat qilish, o‘qish, dam olish, ularni tashkil qilinishi va ahamiyati masalasi uzoq vaqtlardan matbuot sahifalarida keng muhokama qilib kelinmoqda. O‘quvchilarning vaqtni aniq idrok qilishlarida, vaqtga nisbatan mo‘ljal olishning ham ahamiyati katta. Shu asosda o‘quvchi hayotida bunday ko‘nikma shakllantirilishi lozim. Vaqtdan samarali foydalanish, atrofdagilarning vaqtiga nisbatan ham tejamkor bo‘lishni ta’minlaydi. 
Vaqtdan unumli foydalanish, uni aniq idrok qilish va baholash, bo‘sh vaqtini tashkil qilish, kun tartibi va har bir o‘quvchining oilaviy turmush tartibi bilan tanishib chiqish o‘qituvchining muhim vazifalaridan hisoblanadi. Vaqtni kattalar vaqtiga nisbatan mo‘ljal olishni to‘laqonli rivojlanishini ahamiyatli tomonini ko‘rishimiz mumkin. O‘quvchilarni o‘z vaqtida bilim olishlari muhim bo‘lib, buning uchun vaqtni idrok qilishni, vaqtga oid tasavvurlarni, vaqtdan kelib chiqib mo‘ljal olishni shakllantirish, boshlang‘ich iqtisodiy tasavvurlarni rivojlantirish murakkab, ko‘p qirrali masalalarni muhokama qilish va ular ustida ishlash zarurdir. Bu borada fanlarning o‘rni beqiyosdir. Hususan, o‘qish fani ham mazkur vazifani amalga oshirishda yetakchi rol o‘ynaydi.  O‘qish fani ko‘proq so‘z va iboralar bilan bog‘liq bo‘lgani sababli, o‘quvchilar uni o‘zlashtirish jarayonida o‘z fikrlarini aniq va izchil bayon qilishga o‘rganadilar.

 Ular har doim o‘qituvchining mantiqiy, ixcham, savodli nutqini eshitishlari kerak. O‘qituvchi ko‘pincha quyidagi atamalarni ishlatganida “asr”, “yil”, “oy”, “sutka”, “kunduz”, “kecha”, “soat”, “daqiqa”, “soniya” va boshqa tushunchalar orasidagi farqlarni oydin tasavvur qila olmaganlari tufayli o‘quvchilar ularni farqlashda xatoga yo‘l qo‘yishadi. Tushunchalarning mazmunini bilib olish muhim bo‘lib, busiz o‘quvchilarga ilmiy, ishonchli ma’lumotlar berishni ta’minlash murakkab vazifa hisoblanadi. Vaqt tushunchasiga keladigan bo‘lsak, bu borada o‘quvchilar o‘z ish rejalarini vaqtga qarab boshqarishni, ish sur’atini tezlashtirishni yoki susaytirilishini oldini olishni, uni o‘z vaqtida tamomlashni, vaqt bo‘yicha mo‘ljal olishni, o‘z faoliyatlarini rejali boshqarishni, ajratilgan vaqtdan unumli foydalanishni o‘rganishlari lozim.  
Vaqt ham quradi, ham yemiriladi, deganlaridek, o‘quvchilarni kundalik daftar tutishga o‘rgatish kerak, ular vaqtlarini daqiqa va har bir soatigacha nimaga sarflayotganlarini yozib yurishsin: qancha vaqt o‘qishga, mehnat qilishga, dam olish va uyquga qancha vaqtlari ketayotganini tahlil qilish natijasida ular vaqtdan unumli foydalanishga o‘rganadilar. O‘zlari va boshqalarning vaqtlarini asrab-avaylashga odatlanadilar. Eng asosiysi o‘quvchilar orasida bekorchilikdan kelib chiqadigan giyohvandlik, huquqbuzarlik va jinoyat sodir qilish hollarining oldini olinadi. 
Buning natijasida o‘quvchilarda bilim olish, maqollar, ertaklar, qissalar o‘qish, mustaqil ta’lim olish uchun vaqt ko‘payadi. O‘quvchilar har bir qilayotgan ishlariga qancha vaqt ajratayotganlariga qiziqa boshlaydilar. O‘qituvchi vaqt tushunchalarini shakllantirishni kundalik turmush misolida ta’minlashi kerak. Aniq kun tartibining qat’iy o‘rnatilishi, ya’ni, ertalab uyqudan turish, gimnastika mashg‘ulotlari, nonushta, televizor ko‘rish, biron bir o‘yin bilan band bo‘lish, hordiq chiqarishga sarflanadigan vaqtlar o‘quvchilarda kecha-kunduz haqida tasavvurlarini kengaytirish uchun muhim ahamiyat kasb etadi O‘qituvchi o‘quvchilarning kun davomida bajaradigan harakatlariga e’tibor beradi va ularning ahamiyatiga to‘xtalib o‘tadi.

Masalan, bugun ertalab siz gimnastika qildingiz, yuvindingiz, nonushta qildinigiz, maktabga keldingiz. “Hozir kunduzi” – bu vaqtda biz bilim olamiz, ota-onalarimiz esa ishlaydi. O‘qituvchi o‘quvchilar bilan suhbatlashadi. Ular ertalab uyg‘onganlaridan keyin uyquga ketguncha qanday ishlar bilan shug‘ullanganlarini gapirib berishni so‘raydi. Bundan tashqari o‘qituvchi kechgacha bajarilishi lozim bo‘lgan faoliyatlarni aks ettiruvchi rasmlarni o‘quvchilarga ko‘rsatib, ulardagi farqni izohlab berishlarini so‘rashi ham mumkin. O‘quvchilar o‘zlari bajaradigan harakatlarni qaysi soatlarda amalga oshirishlarini tushuntira olsalar vaqt tushunchasi va undan tejamli foydalanish borasida ham ko‘nikma hosil qila boshlaydilar. Shu asosda ularda o‘zlari bajargan ishlari orqali vaqt tushunchasini anglab yetishlari ta’minlanadi.    
O‘quvchilarning vaqtlarini mazmunli, unumli o‘tkazish bo‘yicha sharoitlar yaratish, ma’naviy va ma’rifiy ishlarni keng ko‘lamda tashkil etish, maktablarda sinfdan va maktabdan tashqari ta’lim-tarbiya jarayonini rivojlantirish imkonini beradi.

Foydalanilgan adabiyotlar:
1. M. Nishonov. “Vaqt pedagogik kategoreya sifatida” NamDU Axborotnoma. 2007-y. 2. “Innovatsion texnologiyalar”. Toshkent. “Iste’dod”jamg‘armasi 2008-y.
